
Għeżież ħuti, insellmilkom!
Kuntent li ninsab magħkom hawnhekk, flimkien ma’ din il-familja kbira li tieħu ħsiebkom. Qed nara l-għalliema, l-edukaturi, il-ġenituri u l-qraba tagħkom. Grazzi tal-merħba li tajtuni! U nitlob skuża, speċjalment lill-għalliema, talli ser nisraq xi ftit tal-ħin mill-lezzjonijiet……imma naf li kulħadd kuntent.
Spjegawli li waħda mill-karatteristiċi sbieħ ta’ din l-iskola hi li xi wħud mit-tfal u xi wħud minnkom ġejjin minn postijiet oħra,  minn ħafna pajjiżi oħra.   Din hi xi ħaġa sabiħa, ukoll jekk mhux dejjem faċli  titlaq minn fejn tkun tgħix u tmur tfittex dar, ġirien u ħbieb ġodda x’imkien ieħor. Mhux faċli, imma jkollok tibda mill-ġdid. Fil-bidu din tista’ tkun xi ħaġa iebsa. Ikollok titgħallem lingwa ġdida, taddatta ruħek għall-kultura u klima ġdida.  Kemm affarijiet ġodda ikollok titgħallem! Mhux biss ix-xogħol tal-iskola, imma ħafna affarijiet oħra!
Iżda hi ħaġa sabiħa  li aħna  niltaqgħu  wkoll ma’ ħbieb ġodda u importanti li niltaqgħu magħhom. Niltaqgħu ma’ nies li jiftħulna l-bibien u juruna t-tenerezza u l-ħbiberija tagħhom, juruna li jifhmuna u jfittxu li jgħinuna biex ma nħossuniex barranin.  Dawn in-nies  jagħmlu ħilithom kollha biex aħna nħossuna  qisna d-dar.  U anki jekk bil-ħsieb immorru lura lejn  pajjiżna,   dawn in-nies twajba jgħinuna biex inħossuna qisna d-dar. Ħaġa sabiħa  tħossok qisek id-dar meta tkun l-iskola jew x’imkien ieħor fejn tiltaqa’ man-nies. U dan hu importanti mhux biss għalikom, imma anki għall-familji tagħkom. Hekk, l-iskola issir familja kbira fejn flimkien mal-ommijiet, il-missirijiet, in-nanniet, l-edukaturi, l-għalliema u  sħabna nitgħallmu ngħinu lil xulxin, naqsmu t-tajjeb li hemm f’kull wieħed u waħda minna, nagħtu l-aħjar  li nistgħu, naħdmu u nilagħbu fi grupp – xi ħaġa li hi importanti ħafna – u nibqgħu naħdmu biex naslu fejn nixtiequ naslu. 
Qrib ta’ hawnhekk, hawn triq importanti  li ġġib l-isem ta’ persuna li għamlet ħafna ġid għall-oħrajn u nixtieq li niftakru fiha. Qed ngħid għal  Pastor Martin Luther King. Darba waħda  dan qal: “Għandi ħolma”. Il-ħolma tiegħu kienet li jkun hemm opportunitajiet indaqs għal ħafna tfal u ħafna nies. Il-ħolma tiegħu kienet li ħafna tfal bħalkom ikollhom l-opportunita’ li jieħdu l-edukazzjoni tagħhom. Il-ħolma tiegħu kienet li ħafna rġiel u nisa, bħalkom, ikunu jistgħu jgħixu bid-dinjita’ ta’ min jaħdem biex jaqla’ l-għixien tiegħu. Sabiħ li toħlom fil-ħajja u ħaġa sabiħa li tissielet għall-ħolm tiegħek. Ftakruha din il-ħaġa.
Illum irridu nkomplu noħolmu u “niffesteġġjaw” dawk l-opportunitajiet kollha li jippermettu kemm lilkom kif ukoll lilna l-kbar li ma nitilfux  it-tama f’dinja aħjar u b’possibiltajiet akbar. Ħafna nies li  lqajt magħhom u sellimtilhom joħolmu magħkom;  għandhom din l-istess ħolma. U għalhekk qed jimpenjaw ruħhom f’din il-ħidma. Qed jikkonvolġu ruħhom fil-ħajja tagħkom biex jakkumpanjawkom f’din il-mixja. Ilkoll  noħolmu. U nibqgħu noħolmu dejjem. Naf li waħda mill-ħolm tal-ġenituri tagħkom, tal-edukaturi tagħkom u ta’ dawk kollha li jgħinukom – anki tal-Kardinal Dolan, li hu twajjeb ħafna! – hi li tikbru u tgħixu ferħanin.  Jien qed nara t-tbissima tagħkom:  komplu kunu hekk u għinu lil dawk kollha  qrib tagħkom biex huma wkoll ikunu ferħanin. Mhux dejjem faċli. Fid-djar kollha ikun  hemm problemi, sitwazzjonijiet diffiċli, mard, imma qatt tiefqu toħolmu li tistgħu tgħixu ferħanin.
Intom ilkoll li qegħdin hawn, żgħar u kbar, għandkom id-dritt li toħolmu, u nifraħ magħkom meta nara li  f’din l-iskola intom tistgħu ssibu l-appoġġ meħtieġ biex tagħmlu dan   minn ħbieb, għalliema, u minn dawk kollha li jersqu  biex jgħinu.  Fejn hemm il-ħolm,  fejn hemm il-ferħ, hemmhekk dejjem ikun hemm Ġesù. Min hu dak li jiżra’ d-dwejjaq, l-isfiduċja, li jiżra’ l-għira u x-xewqat ħżiena? X’jismu? Ix-xitan. Ix-xitan dejjem jiżra’ d-dwejjaq, għax ma jridx jarana kuntenti, ma jridniex noħolmu. Fejn hemm il-ferħ dejjem hemm Ġesù, għax Ġesù huwa  ferħ u jixtieq jgħinna biex dejjem inkunu ferħanin.
Qabel ma nitlaqkom nixtieq nagħtikom ftit “homework” – tajjeb? Xi ħaġa sempliċi imma importanti ħafna: tinsewx titolbu għalija, biex jien inkun nista’ naqsam il-ferħ ta’ Ġesù ma ħafna nies. U nitolbu wkoll li ħafna oħrajn ikunu jistgħu jgawdu mill-ferħ li tħossu intom meta jieħdu ħsiebkom, jgħinukom, jagħtukom parir, u li anki meta jkun  hemm il-problemi nħossu din il-paċi fil-qalb għax Ġesù ma jitlaqniex.
 Alla jberikkom ikoll u jbierek lil kull wieħed u waħda minnkom, u l-Madonna tħariskom. Grazzi.
 Tafu tkantaw xi ħaġa?  Intom, ma tafux tkantaw?  Ħa naraw min hu l-aktar kuraġġjuż…

[Żewġ nisa jkantaw]

Grazzi. Grazzi ħafna!

 Tajjeb, l-ewwel  is-song, imbagħad ilkoll flimkien ngħidu l-Missierna.

[Song]

Grazzi!  U issa nitolbu.  Ngħidu flimkien il-Missierna.
Missierna…

[Barka]

 Itolbu għalija!  Tinsewhx dan il-homework!
  


Miġjub għall-Malti minn Vivienne Attard.
